
“Id-dawl jiddi fid-dlam, 
imma d-dlam ma għelbux. 
Dak id-dawl veru, 
li jdawwal kull bniedem, 
huwa u ġej fid-dinja” (Ġw 1:5,9). 
 
Ħuti maħbubin mill-Mulej, isimgħu din l-aħbar tajba! Dan hu l-lejl li fih idda 
dawl kbir… id-dawl li permezz tiegħu Alla ried jeqred id-dlamijiet ta’ ħajjitna. 
Dan hu l-mod li bih jimxi magħna Alla: Alla hu għal kulħadd, ħajtu timla bl-
abbundanza, l-imħabba tiegħu mhijiex ta’ nofs kedda. 
 
Matul l-Avvent kemm-il darba kantajna: “Ejja, Mulej Ġesù”. Tlabnieh biex ma 
jiddawwarx ma jiġi. Dan għaliex aħna kuljum għandna bżonnu, it-tfittxija u l-
istennija tal-Mulej hija dejjem “ġdida”. Imma llejla, f’dan il-lejl qaddis tal-
Milied, il-Mulej Ġesù wasal, hu rigal “attwali”. 
 
Għalhekk, ħuti għeżież, ejja ma niddejqux inħarsu madwarna u ġo fina: “Xejn 
mhu impossibbli għal Alla”. Forsi naraw ħafna ħażen u dnubiet; imma l-ħniena 
tiegħu hija bla tarf. Forsi naħbtu naqtgħu qalbna; imma l-imħabba tiegħu hija 
kreattiva. 
 
Ejjew għalhekk nirringrazzjaw lil Alla, li fl-imħabba kbira tiegħu tana s-
Sagrament tal-Qrar. Nifirħu li aħna membri tal-Knisja, u li nistgħu niċċelebraw 
is-Sagrament tal-Penitenza: permezz tiegħu nistgħu nerġgħu nitħabbu ma’ Alla, 
magħna nfusna, mal-oħrajn u mal-bqija tal-ħolqien. Kemm għandna għax 
nistagħġbu quddiem il-fidi tagħna! 
 
Fl-imgħoddi, il-Profeta Sofonija kien tkellem dwar Alla. Qalilna li Alla jifraħ 
għal kull wieħed u waħda minna, minħabba fina jinfexx f’għajat ta’ ferħ. 
Imbagħad għamlilna din il-wegħda: “Hu jġeddek bi mħabbtu” (3:17). Matul dan 
il-lejl qed isseħħ din il-wegħda ta’ mħabba: qegħdin niċċelebraw il-Lejl li fih 
Alla bagħat lil Ibnu Ġesù fid-dinja biex ikompli jurina mħabbtu, biex bi 
mħabbtu jagħmilna nies ġodda. 
 
Imma tgħid veru li Alla hu daqshekk qrib tagħna, magħna, fi djarna mxerrda u 
mbiegħda, fil-kmamar monotoni tal-isptar jew fid-djar tal-anzjani? Imma tgħid 



possibbli li Alla kapaċi jagħtina qalb ġdida? Tassew li Alla jaħfrilna u jagħtina 
mill-ġdid il-grazzja tiegħu? Iva, veru! Ftakru f’dik l-aħħar kelma li l-anġlu ħalla 
lil Marija, kelma li donnha tħawwad ir-raġunament kollu tagħna: “Għal Alla 
m’hemm xejn impossibbli” (ara Lq 1:37). 
 
Ninsabu fil-Lejl tal-Milied, u waqt li niċċelebrawh, niftakru li għal Alla 
m’hemm xejn impossibbli! Mela x’inhu possibbli għal Alla? 
 
Ejjew inħarsu lejn il-ġrajja tal-Vanġelu fejn Marija marret tħaffef lejn raħal fil-
muntanji, imbiegħed aktar minn 200 kilometru, u daħlet fid-dar ta’ Eliżabetta u 
Żakkarija. Niftakru fit-tislima u t-tgħanniqa bejn Marija u Eliżabetta, il-qabża 
tal-ferħ fil-ġuf tal-anzjana. Il-verità ta’ Alla nistgħu narawha f’dik it-tislima u t-
tgħanniqa, f’dik il-qabża ta’ ħajja li seħħet ġewwa ġisem Eliżabetta. Il-verità ta’ 
Alla nistgħu narawha fil-kliem ta’ barka li lissnu Marija u Eliżabetta lil xulxin. 
Il-verità ta’ Alla hija verità ta’ mħabba. F’din il-laqgħa u t-tgħanniqa bejn 
Marija u Eliżabetta hemm kollox dwar Alla, l-impossibbli li tkellem dwaru l-
anġlu. 
 
X’inhu possibbli għal Alla? Alla ġab il-ħajja permezz ta’ mara xwejħa, u 
permezz ta’ tfajla verġni. Daqshekk ieħor Alla jista’ jerġa’ jġib l-għaqda fejn 
hemm il-firda, l-imħabba fejn hemm il-mibegħda, il-maħfra fejn hemm il-ħtija, 
il-paċi fejn hemm il-gwerra. Kull fejn jersaq, Alla jġib ħajja u ferħ. 
 
Ħuti għeżież, ġejtu minn fejn ġejtu, għalikom illejla “d-dawl jiddi fid-dlam”. 
Waqt li qed nagħmel din il-Prietka, qed nimmaġina lil Alla li jixtieq 
jgħannaqkom. Ħalluh iħabbibkom miegħu! Niftakru li Alla ma jitlaqna qatt 
minħabba n-nuqqasijiet tagħna ta’ bnedmin li aħna, imma jieħu ħsiebna, jgħinna 
nqumu fuq saqajna, u jiftħilna mill-ġdid it-triq tal-ħajja. Għal Alla m’hemm 
xejn impossibbli, tant li jħobb u jaħfer, u jaqlagħna mill-mistħija li nħossu. 
 
Ejjew nitolbu maħfra lil Alla u lil dawk ta’ madwarna, biex f’ħajjitna tiddi s-
sbuħija tar-rigal u tal-barka ta’ Alla. Bħar-ragħajja u l-persunaġġi kollha tal-
presepju quddiem it-tarbija Ġesù, ejjew ilkoll ninxteħtu quddiemu, nagħrfu d-
dgħufija tagħna, u nitolbuh maħfra. Ejjew ilkoll nagħrfu s-sbuħija tal-imħabba, 
il-ħniena u l-maħfra ta’ Alla, u nersqu b’mod iktar regolari għas-Sagrament tar-
Rikonċiljazzjoni u l-Maħfra. Hekk verament id-dawl ta’ dan il-Lejl jiddi u 
jirbaħ fuq id-dlam ta’ ħajjitna. 
 
Viva Ġesù Bambin, li permezz tiegħu Alla jkompli jurina kemm iħobbna! 


